Maandag

Matteus 26: 1-4; 14-16; 21-25; 31-32; 56; 27: 1-10. Luk. 23: 47 — 49. Teks: Luk. 23:
43. Tema: "Christus is die offer vir ons sonde aan die kruis. Ons hang onsself nie op
vir ons eie sonde soos Judas nie." 'n Moordenaar wat as verloste sondaar sterf en 'n
dissipel wat sterf as 'n mens wat vir God verlore is! Dit is die geweldige ironie wat
plaasvind met die veroordeling en dood van die Here. Die kern van hierdie ironie
gaan oor vergifnis. By wie soek en kry jy vergifnis? Judas het vergifnis gaan soek by
die tempel en die priesters. Die struikrower aan die kruis het sy vergifnis by die Here
aan die kruis gesoek. Ons mag nooit van Judas as mens 'n karikatuur maak so asof
hy spesiaal uitgesonder is vir die woede en wraak van God op sondaars nie. 'n Mens
kan baie vinnig en maklik hierdie indruk kry in die woorde van die Here: “... maar
wee die man deur wie die Seun van die mens verraai word. Dit sou vir daardie man
beter gewees het as hy nooit gebore was nie.” Met hierdie oordeelspreuk wys die
Here nié net op Judas se posisie as ongelowige nie, maar op die posisie van élke
mens wat Jesus as Messias verwerp. Ons moet die evangelie ontdek in alles wat
met Christus gebeur. Jesus is self God wat sy raadsplan as God uitvoer in dit wat Hy
as mens in sy lyding, sterwe en opstanding doen. Jesus het as GOD sy eie verraad
deur Judas beskik en bestuur. Dit was die manier waarop Hy Homself in die posisie
geplaas het om as MENS godverlate vir sondaars se sonde te sterf. Jesus se
verraad en dood was nié die ongelukkige gevolge van die onvoorsiene optrede van
Judas of die Joodse Sanhedrin nie. Jesus het as HERE self besluit en beskik hoe Hy
vir sondaars moet verraai word, oorgelewer word en doodgemaak word. Preek
beskikbaar op Google by ngkerklevubu.co.za Ds. Petrus.

Dinsdag

Matteus 26: 1-4; 14-16; 21-25; 31-32; 56; 27: 1-10. Luk. 23: 47 — 49. Teks: Luk. 23:
43. Tema: "Christus is die offer vir ons sonde aan die kruis. Ons hang onsself nie op
vir ons eie sonde soos Judas nie." Christus besluit en beskik wat met Hom op
Paasvrydag gebeur. In die Here se drie lydings- aankondigings aan sy dissipels op
pad na die Paasfees in Jerusalem stel die Here alles wat met Hom “moet” gebeur.
Hierdie “moet” wys dat dit die beskikking en bestuur van God self is. Dit hoe Hy as
Here dit as Seun van God méét doen en hoe God sy Vader dit gaan laat gebeur.

In Mat. 26: 2 kondig die Here aan wat met Paasfees gaan gebeur en wat dit
beteken met die woorde: “Julle weet dat dit oor twee dae Paasfees is. Dan word die
Seun van die mens oorgelewer om gekruisig te word.” Dan kondig die Here ook na
die instelling van die nagmaal aan dat elke dissipel Hom in die steek sal laat, omdat
God die Vader Jesus as Herder gaan doodmaak, en God die Vader Self die dissipels
van die Here gaan verdryf sodat Jesus Godverlate aan die kruis kan sterf, sonder
enige hulp en mense wie in Hom glo of Hom ondersteun. Dit is omdat God die Vader
Self hulle van Jesus verdryf dat Judas die Here verraai, Petrus die Here verloén en
die ander Hom verlaat. God jaag die skape uitmekaar en omdat God dit doen,
verraai, verloén en verlaat hulle Jesus as die Messias en Here. Ons mag nooit maak
of verraad erger is as verloéning en asof verloéning erger is as verlating nie. Nié één
van sy dissipels het geglo in waarvoor Jesus veroordeel, gekruisig word en gesterf
het nie. Nié een het ook nie in sy opstanding uit die dood geglo nie. Hulle het in 'n
ander soort Messias geglo wat die tempel en alles wat in die tempel gebeur homself
(en die tempel en Jerusalem) met mag die middelpunt van die hele wéreld sou kom
maak. Die dissipels het presies in dieselfde soort Messias geglo waarin die
Fariseérs, Sadduseérs en priesters ook geglo het. Al verskil is dat die dissipels geglo
het dat JESUS die Messias is, wat die Sanhedrin nié geglo het nie. Preek



beskikbaar op Google by ngkerklevubu.co.za Ds. Petrus.

Woensdag

Matteus 26: 1-4; 14-16; 21-25; 31-32; 56; 27: 1-10. Luk. 23: 47 — 49. Teks: Luk. 23:
43. Tema: "Christus is die offer vir ons sonde aan die kruis. Ons hang onsself nie op
vir ons eie sonde soos Judas nie." Judas was saam met die Sanhedrin moordenaars
- net soos die struikrower aan die kruis. Om die drie kruise en aan die kruise was
feitlik almal moordenaars. Die TWEE ROWERS aan die kruise was struikrowers wat
mense aangeval en vermoor het vir hul besittings. Die hele SANHEDRIN en elke
ROMEINSE amptenaar en soldaat was by die kruis moordenaars deur 'n geestelike
en politieke komplot. Nog voor die Paasfees het Kajafas (die hoépriester) al die
mening gestel dat dit beter is dat Jesus deur hulle self doodgemaak word as wat
Jesus toegelaat word om 'n godsdienstige opstand te lei (dis hoe die Joodse
geestelikes die situasie gelees het) waarin die Romeine die tempel kom verwoes en
hulle Joodse geestelikheid kom beéindig. Joh.18:14. Daarom het die Joodse
geestelike leiers voor Paasfees bymekaargekom en 'n moordkomplot teen Jesus
gesmee. Hulle het dit toe deurgevoer en Pilatus met politiek deel van

hulle moordkomplot gemaak. Daarmee is die hele owerheid en al die soldate
aandadig hierdie moord gemaak. JUDAS het met sy verraad homself deel van
hierdie moordkomplot gemaak. Die rede vir Judas se verraad was Jesus self.
Niemand anders nie. Met Jesus se volgehoue onderneming om veroordeel te word,
gekruisig te word, te sterf en uit die dood uit op te staan het Hy vir Judas net soos
die ander dissipels van Hom vervreem. Hy kon net soos Petrus nie in s6 n tipe
Messias soos Jesus meer glo nie. Judas het Jesus aan die mense wat volgens hom
die regte Messias verwag, uitgelewer. Dit was sy godsdienstige plig. Die geld was
die manier waarop hy homself uit hierdie godsdienstige oortuiging wou verryk. Judas
se godsdienstige oortuiging én gierigheid het hom 'n medepligtige in

die moordkomplot van die Joodes Raad en Romeinse owerheid gemaak. Hulle was
ALMAL moordenaars nes die struikrower aan die kruis. Preek beskikbaar op Google
by ngkerklevubu.co.za Ds. Petrus.

Woensdag aand

Matteus 26: 1-4; 14-16; 21-25; 31-32; 56; 27: 1-10. Luk. 23: 47 — 49. Teks: Luk. 23:
43. Tema: "Christus is die offer vir ons sonde aan die kruis. Ons hang onsself nie op
vir ons eie sonde soos Judas nie." Die VERSKIL tussen die manier waarop die
STRUIKROWER en JUDAS sterf, is dat Judas, anders as enige ander dissipel of die
rower, sy saak met God probeer reg maak het. JUDAS se selfmoord wys hoe die
vergifnis in die tempelbedryf van die Joodse geestelikes werk. Judas probeer sy
saak met God self reg maak soos die priesters vergifnis in die tempel dramatiseer en
voorhou. Judas maak 'n diep eerlike innerlike belydenis van sy sonde: “Ek het
gesondig.” Dan erken hy sy eie sonde op die naam: “Ek het 'n onskuldige man
verraai.” In die taal van vandag doen hy dadelik restitusie, of boetedoening: Hy gaan
gee die geld vir sy verraad alles terug. Hierdie boetedoening wil hy teenoor die
priesters in die tempel doen waar God se vergifnis met offers bedryf word doen. In
die tempel beleef Judas sy tweede ontnugtering. Hy het in die tempel by die
priesters vergifnis gaan soek en dit toe nie gekry nie. Hy besef en erken sy sonde
teenoor God op die naam en doen boete vir sy sonde deur die geld terug te gee. Hy
soek versoening met God in die tempel. Wat doen die PRIESTERS? Hulle weier om
Hom in die vergifnis van die tempel te laat deel, want sou hulle

sy sondebelydenis aanvaar, sou hulle hul self daarmee tot sondaars voor God maak



vir die moordkomplot wat hulle saam beplan het. Daarom maak hulle asof die sonde
van verraad sy en nie hulle saak is nie. Hulle het volgens hulself nie 'n onskuldige
man verraai nie. Hulle het die tempel teen 'n valse Messias beskerm en daarom was
die moord op Jesus volgens hulle die wil van God! Dit was om God se tempel en
vergifnis bedryf te beskerm dat hulle hierdie Man moes vermoor. Judas kon nie by
hulle tempel sy saak met God reg maak nie. Preek beskikbaar op Google

by ngkerklevubu.co.za Ds. Petrus

Donderdag

Matteus 26: 1-4; 14-16; 21-25; 31-32; 56; 27: 1-10. Luk. 23: 47 — 49. Teks: Luk. 23:
43. Tema: "Christus is die offer vir ons sonde aan die kruis. Ons hang onsself nie op
vir ons eie sonde soos Judas nie." Wat doen Judas toe hy nie vergifnis by die tempel
kon kry nie? Hy straf homself vir sy eie sonde. Hy offer homself vir sy sonde teen
God. Dit is die diepste bedoeling van sy selfmoord. Hy kon nie deur sy boetedoening
of restitusie vergifnis kry nie. Dit het die priesters hom ontsé. Daarom betaal hy sy
skuld by God deur sy eie lewe vir sy sonde te gee as betaling vir sy sonde. Wat doen
God met die selfmoord van Judas? Met Judas se sondeberou en selfmoord het God
die hele valsheid van die TEMPEL BEDRYF deur priesters en geestelike leiers in
Jerusalem ontbloot. Hulle wys mense hoe om hulle saak met God self reg te maak
deur offers te bring, maar self maak hulle nie hulle eie saak met God op hierdie
manier reg nie. Hulle manier is van doen is om geestelike mag oor ander uit te
oefen. Wat doen die STRUIKROWER anders as Judas? Ons mag nie by die rower 'n
ander tipe sondebelydenis probeer soek as by Judas nie. Om Judas se berou as
vals en die moordenaar se berou as eg voor te hou is 'n heeltemal 'n verkeerde
manier om die Bybel hier uit te 1€. Hier word géén verskil tussen die manier waarop
jy jammer is teenoor mekaar gestel nie. Die werklike teenstelling is die manier
waarop Judas sy saak met God probeer regmaak téénoor dit waarmee Jesus aan
die kruis besig was. JUDAS het HOMSELF aan die dood oorgegee as straf vir sy
sonde terwyl JESUS Homself aan die kruis oorgegee het vir SONDAARS se sonde.
Wat die struikrower anders doen is nie om anders jammer te wees nie. Hy soek by
Jesus aan die kruis vergifnis van sonde: Hy aanvaar dat Jesus deur sy dood in sy
koninkryk gaan kom om 'n koning te wees. Daarmee stel hy sy vertroue in die Here
om aan Hom te dink as sondaar. Preek beskikbaar op Google

by ngkerklevubu.co.za Ds. Petrus.

Donderdag aand.

Matteus 26: 1-4; 14-16; 21-25; 31-32; 56; 27: 1-10. Luk. 23: 47 — 49. Teks: Luk. 23:
43. Tema: "Christus is die offer vir ons sonde aan die kruis. Ons hang onsself nie op
vir ons eie sonde soos Judas nie." Dit is die ontdekking wat ons moet maak in die
selfmoord van Judas! Omdat hy sélf sy saak met God wil reg maak oor die
medepligtigheid aan die dood van 'n onskuldige man, maak hy homself die offer vir
sy eie sonde en betaal met sy eie lewe vir sy sonde! So sterf Judas in ongeloof! Wat
was sy volhardende sonde? Hy het tot in sy dood geglo Jesus is 'n valse Messias!
Met sy sondebelydenis dat hy 'n onskuldige man verraai het, het hy in sy ongeloof
volhard dat hierdie man kan nie vir ander se sonde sterf en uit die dood opstaan om
sondaars die volle vergifnis van hulle sonde te gee nie. Daarom maak Jesus

hierdie oordeelspreuk oor Judas: “Dit sou vir daardie man beter wees as hy nie
gebore was nie.” Watter man? Dié man wat sy eie saak met God wil regmaak en sy
eie lewe as offer vir sy sonde gee, terwyl die Man aan die kruis besig om sy lewe vir
sondaars as offer te gee. Dit is die tragedie van Judas: iemand wat in die Joodse



Messias glo as iemand wat jou voorsé hoe om jou eie saak met God reg te maak en
daarom priesters gee om jou in jou eie boetedoening te begelei. In hierdie priesters
kan jy net een ding ontdek:

* hulle kan of wil nie eers hulle eie sonde met God regmaak nie,

* hulle stel eintlik glad nie belang in vergifnis vir jou nie

* en bedryf net vergifnis asof dit 'n saak is waarvan hulle die leiers, bestuurders en
winsnemers is.

Jesus se oordeel oor Judas (dit sou vir daardie man beter wees as hy nie gebore
was nie... ”) is geen nuwe spesiale oordeel nie. Dit is die oordeel waaronder elke
mens staan wat sy eie saak met God op sy eie manier reg maak — omdat hy nie in
die offer van Jesus glo nie. Nét Jesus Christus hang aan die kruis om sy lewe as
offer te gee vir alle sondes sodat mense nie hul self moet ophang vir God vir hul
sondes nie. Preek beskikbaar op Google by ngkerklevubu.co.za Ds. Petrus.



